1777 Sauðlauksdalsannáll: Bezti vetur allt frá ársdegi fyrsta til sumarmála, þaðan af kuldar miklir og þurrkar.   

Úr Djáknaannálum: Vetur var góður og mjög snjóalítill. Vor kalt mjög að jafnaði með norðanstormum. Kom hafís fyrir Norðurlandi og Vestfjörðum. Vorkuldarnir ollu miklum grasbresti allvíða um land nema í Barðastrandarsýslu spratt gras í meðallagi og þar undir. Nýttust illa töður og úthey, urðu úti undir snjó, sum uppdregin sem inni voru kökkuð, en sum brunnu í görðum, helzt syðra. Yfir höfuð var heyskapur víða hinn aumasti, því sumarið var að sönnu þurrkasamt framan af, en frá því miðju eitthvört hið óþerrasamasta, einkum September mánuður með sífelldum þokum og fúlviðri; komu þá í ymbruviku áfelli af snjó, er lá lengi á. Haust óstöðugt með þykkviðri, þokum og norðanstormum oftast; batnaði um tíma fyrir veturnætur. Komu þá stórkafhöld með snjófergjum svo hagskortur varð litlu síðar í Þingeyjar-, Hegraness- og Strandasýslum, varði sú skorpa 6 vikur, varð þá loks jarðbann víða af snjó og blotum. Um jól viðraði bærilega. ... Þenna vetur eftir jól skaði á húsum og heyjum í Eyrarsveit af veðurm. ... Gengu skruggur miklar [um sumarið] eystra, heyrðust hér um 50 á eyktartíma.    

Höskuldsstaðaannáll: Veturinn frá jólum var góður að veðurátt, sjaldan stórfjúk, en vorið iðuglega stórum kalt með norðanstormum. Sumarið og kalt með sífelldum þokum og þerrileysum.Grasleysi eitthvert mesta. Nytkaðist illa, sem verra var, töður og hey og skemmdust víða. Sumstaðar uppdregin. Heyskapur víðast hinn aumasti. Kom áfelli af snjó í Septembri í imbruviku, lá lengi á og hindraði heyskap. Haustið oftast með þykkviðri og þokum, títt norðanstormum (þó ei votviðrum) og ógæftum til sjóar. Kom á með vetri með stórhríð og snjóum. Sú skorpa varaði helzt í 6 vikur, síðast með jarðbönnum af snjó og blotum, svo hross ráfuðu óvíst og fundust ei aftur, tóku þegar að falla og mörg afslegin.     

Íslands árbók: Byrjaðist tíðin með sömu góðviðrum sem að undanförnu gengið höfðu.... Veturinn allur og yfir heila landið sérdeilis hægur og snjólítill, en vorið kalt og greri seint. Kom og hafís fyrir norðurlandi. ... Haustið féll mjög bálega upp á veðurátt og heynýting, lagði og að með þungum vetri allt fram um jól. 

Espihólsannáll: Vetur góður víða um land með frostum og bjarviðrum. Þá var kyrrt og gott frostveður á jólanótt og nýársdag. Var og góð veðurátt stöðug. Þann 16. Martii kom fjögurra daga stórhríð með frosti og snjóburði í Eyjafirði. Aftur kom í Eyjafjörð önnur stríðari hríð þann 24. Martii, sem ogso varaði í rúm fjögur dægur. Hafísrekstur var ávallt fyrir Norðurlandinu bæði um veturinn og vorið, en ekki varð hann landfastur nema á Ströndum. ... Vorið var kalt og óstöðugt af vindum og næðingum. Kól því jörð víða, einkum á harðlendi móti norðri. Hins vegar brenndi sól hólavelli í Vaðlasýslu. Kyrkingur kom þar í grasvöxt, so að fyrsti gróður varð til fordjörfunar. Þá var búið með völlu norðan lands, komu óþurrkar og þar eftir stórregn og óveður, sem allt af vöruðu til skaða og skemmda á heyjum manna. Mikil hey slegin urðu og undir snjó etc. ónýttust. Margir lóguðu þá nautpeningi sínum í Þingeyjar-, Vaðla- og Skagafjarðarsýslum.  ... Haustið norðan lands fram að sólstöðum var stórviðrasamt með útsynningshríðum og blotum. Þess vegna varð mikill hrossafellir í Skagafjarðar-, Vaðla og Norðursýslum, þó minnst í Eyjafirði. En þó heyskapur væri bágari suður og vestur, féll  nú veðurátt þar betri og afli góður sumstaðar.  ... Árferði fyrir sunnan er í betra lagi bæði til lands og sjóar, harðast í Mýrasýslu og Vestmannaeyjum.  

